«№15 орта мектебі» ММ

 Қостанай облысы, Қостанай қаласы
Номинацияның аталуы:
жоғарғы сынып білім алушыларына арналған жаңа жылдық бал-маскарадтың сценарийі

Сценарий аталуы: 


Бағдарламаның жас ерекшелігі:
9, 10, 11 сынып оқушыларына арналған

Авторы: Койтбаева Зоя Абдигаппарқызы

Директордың тәрбие ісі жөніндегі орынбасары
ТҮСІНІКТЕМЕ ХАТ
«Қарсы алайық Жаңа жылды жаңа әнмен!» жаңа жылдық бал-маскарадтың мақсаты:

Жаңа жыл кешінің әсерлі, мазмұнды өтуіне жауапкершілікпен қарап, оқушылар белсенділіктерін, дүниетанымдық қабілетін арттыру, мерекелік жаңа-жылдық костюмдерінің эстетикалық әдемілігіне көңіл бөліп, өздерін мәдениетті, еркін ұстай білуге үйрету.

Міндеттері:

1. Өздеріне тапсырылған жұмысты орындауда оқушылардың жауапкершілігі мен белсенділігін арттыру.

2. Қатысушылар мен көрермендердің  көңіл күйлерін көтеріп, жақсы әсер қалдыру үшін қызықты ойын түрлерін  және жаңаша әдіс-тәсілдерді (репортаж жүргізу, бейнеролик дайындау, оқушылардың өздері дайындаған әндері мен билері) кеңінен қолдану.
3. Көрнекіліктерді (видеопроектор, Аяз атаның сәйгүліктері мен шанасы, оқушылар жасаған үлкен көлемдегі орман аңдары, бейнетаспалар, т.б) жаңа жылдық бал-маскарадтың әсерлі, мазмұнды өтуі үшін орынды қолдану.
Қатысушылар: 9, 10, 11 сынып оқушылары
Кейіпкерлер: Аяз ата, Ақшақар, сайқымазақ, жүргізушілер
Көрнекіліктер: шырша, безендірілген зал, видеопроектор, Аяз атаның сәйгүліктері мен шанасы, оқушылар жасаған үлкен көлемдегі орман аңдары, қабырға газеттері, бейнетаспалар, лотерея билеттері т.б.
Жаңа жылдық бал-маскарадтың тақырыбы: 

«Қарсы алайық Жаңа жылды жаңа әнмен!»


Жаңа жылдық бал-маскарадтың басталуы:
1.Жаңа жылдық бал-маскарадқа қатысушыларға кіре берісте лотерея билеттері таратылады.
2.Мерекелік залдың жарығы сөніп тұрады, әуенмен жаңа жылдық құттықтау-слайд көрсетіледі.
3.Алдын-ала дайындалған үстелдің үстінде май-шам жанып тұрады.
4.Барлығы бал-маскарадтық киімде залға кіріп болғаннан кейін жарық қосылады.
Лаура(сиқырлы әуенмен): Нұрсұлтан, қарашы, мен сиқырлы шляпа тауып алдым.
Нұрсұлтан: Қызық, оның сиқырлығы неде екен?

Лаура: Бұл шляпаны киген адамның жаңа жылдық мереке қарсаңында не туралы ойлайтынын, армандайтынын біліп алуға болады.

Нұрсұлтан: Қойшы, сенбеймін, мүмкін емес.

Лаура: Тексеріп көрейік. Бірінші сенен бастайық.

Нұрсұлтан: Жо-оқ, мен қорқамын. Бірінші сен.

Лаура: Сенен бастайық дедім ғой енді.
Нұрсұлтан: «Қыздың жолы жіңішке» деген, кезекті саған бердім.

Лаура: Көп сөзді қой, сені тексеріп көрейік. (шляпаны кигізеді)

(«Мани-мани» әуеніне пародия орындалады)

Лаура: Нұрсұлтан, сен бізді «мен тек сабақ туралы ойлаймын» деп алдаған екенсің ғой. Біліп қойдық.

Нұрсұлтан: Ал,сен ше, не туралы ойлайсың?

Лаура: Мен бе, мен бе... (шляпаны кигізеді)

(«Ертегілер» әуеніне пародия орындалады) 

Нұрсұлтан: Сенімен бәрі түсінікті болды.

Лаура: Ештеңе түсінген жоқсың. Нұрсұлтан, мына отырған қонақтарды көрдің бе, осы шляпа арқылы бүгінгі мерекеде не туралы ойлап, армандайтындарын біліп алмаймыз ба?

Нұрсұлтан: Лаура, осы отырған қонақтар бүгінгі Жаңа жылдық бал-маскарадтың басталуын күтіп отырған жоқ па? 

Лаура (ұялып): Кешір, Нұрсұлтан! Мен бүгінгі бал-маскарадтың жүргізушісі екенімді ұмыта жаздаппын. Жаңа жылдық кешке қонақтарымыз жиналып болған сияқты, бал-маскарадты бастайтын уақыт келген сияқты. 

Мақсат: Ендеше, іске сәт достар! «Қарсы алайық Жаңа жылды жаңа әнмен!» /9, 10, 11 сынып оқушыларына арналған жаңа жылдық бал-маскарадты бастаймыз!

Лаура: Армысыздар, ардақты ағайын!
Нұрсұлтан: Бармысыздар, замандас бауырлар!
Лаура: Естімедік!? Қолдарың қайда? Дауыстарың естілмейді ғой!
Нұрсұлтан: Бәрекелді, бәрекелді! Құрметті халайық! Бүгінгі жаңа жыл кешін барлығымыз көтеріңкі көңіл күймен, әсем ән, сәнді бимен өткізуге атсалысамыз деген үміттеміз!
Лаура: Олай болса, көңіліміздің керегесін кеңейтіп, баршамызға береке сыйлар мерекелік кешіміздің шымылдығын ашуға рұқсат етіңіздер!

/Бал биі: «Жаңа жыл» , 9, 10, 11 сынып оқушылары /
Лаура:  Арман, үміт ақталатын жыл болсын!

              Жақсы тілек ақтаратын жыл болсын!

              Жарқын болып болашағы елімнің,

              Сәттілікпен басталатын жыл болсын!

Нұрсұлтан: Жетістікке қол жететін жыл болсын!

               Қойың егіз төлдететін жыл болсын!

               Жаңа жылда нұрға толып маңайың,

               Шаттықпенен әндететін жыл болсын!

Лаура:  Құрметті, жиналған қауым! "Жақсы сөз- жарым ырыс!” – деп дана қазақ айтқандай, алғашқы Жаңа жылдық құттықтау сөзді білім ұясының білікті басшысы Сапанова Дильнара Сембіқызына  береміз. 

Нұрсұлтан: Құрметті Дильнара Сембіқызы, жүрекжарды жылы лебізіңізге алғыс білдіре отырып, сіздің құрметіңізге осынау Қашар кентінің атағы жер жарып тұрған «Толқын» вокал тобын арнайы шақыртқанбыз! Қабыл алыңыз! (9 сынып оқушыларының «Кел,Жаңа жыл, төрлет!» әні орындалады) 

Лаура:  Бәрекелді! Бәрекелді! Жарайсыңдар!

Нұрсұлтан: Қымбатты кеш қонақтары! Бүгін барлығың мерекенің Ханзадасы мен Ханшайымы секілді құлпырып кетіпсіңдер!

Лаура:  Нұрсұлтан, жақсы есіме салдың. Жаңа жылдық кеш - құпиясы мол, сырға толы қызықты кеш. Себебі, кеш барысында Жаңа жылдық бал-маскарадтың Ханзадасы мен Ханшайымы анықталатын болады.

Нұрсұлтан: Ендеше, достар, өз таңдауыңды жасауға мүмкіндіктерің бар!

Лаура:  Құрметті халайық! Байланыс желісі арқылы жаңа хабарлама келді! Назар аударайық. Азима, біз байланыстамыз!
/Азима репортаж жүргізеді/
Азима:Кеш жарық, Жаңа жыл кешіне жиналған қауым! Бүгінгі Жаңа жыл кешіне сәйгүліктерін желдіртіп, алтындатқан шанасымен Аяз ата мен сүйкімді Ақшақар да келіп жетті. Өздеріңіз көріп тұрғандай, көптен күткен қонақтарымызды қарсы алу міндеті маған бұйырды. (Аяз ата мен Ақшақарды қарсы алып, мерекелік кешке қарай аяңдайды)
Нұрсұлтан: Ау, халайық, құрбылар, жиналған ел,

                     Құлақ сал, қуанышпен жар салам мен,

                     Қол соғып, қошеметтеп қарсы алайық,

                     Аяз ата келеді Ақшақармен! /осы кезде асыға күткен Аяз ата мен Ақшақар шанамен ішке кіріп келеді./ 

Аяз ата: Амансың ба, мерекеге жиналған ел!

                Амандықпен жүздескенге қуанам мен.

                Жаңа жыл құтты болсын баршаңызға,

                Қарсы алайық Жаңа жылды жаңа әнмен. 

Нұрсұлтан:  Ассалаумағалейкум, ата! 
Аяз ата: Уағалейкумассалам, балам! 
Нұрсұлтан:  «№15 орта мектебіне» қош келдіңіздер, Аяз ата мен Ақшақар! 

Аяз ата: Бәрекелді, балам! 

Нұрсұлтан: Ата, алыстан ат арылтып, біздің өтінішімізді жерге тастамай, қуанышымызды бірге бөліскелі келгендеріңізге өте қуаныштымыз. Дастархан басына отырып, дәмнен ауыз тиіп, жаңа жылдық бал-маскарадты тамашалаңыздар!

Лаура: Жаңа жылды қалай қарсы алсаң жылды солай өткізесің деген қағидаға сай көпшілігіміз жаңа жылды ерекше қарсы алғымыз келеді, солай емес пе, ата? 

Аяз ата: Дәл солай, қызым! Әр адам Жаңа жылдан жақсылық пен ғажайыпты күтеді емес пе? Балаларым, осында келгенде ғажайып әлемге енгендей болдым, өнерлерің болса қысылмай, ортаға салып, көңілімізді бір көтеріп тастаңдаршы! 

Нұрсұлтан: Әрине, ата! 10 сыныптың мың бұралған бишілері сізге өнер көрсетуге дайын тұр. Қабыл алыңыз! (10 сынып оқушыларының «Заманауи» биі орындалады)

Аяз ата: Бәрекелді, балаларым! (Аяз ата мен Ақшақар дастарқан басына отырады)

Нұрсұлтан: Аяз ата, Ақшақар, жас өрендердің өнерлері сіздерге ұнады ма?
Аяз ата:Ұнады, қарағым! 
Лаура: Мақсат, кезекті қызықты ойынға берсек қайтеді?

Нұрсұлтан: Дұрыс айтасың, көпшілікке бір көңілді көтеретін, қызықты ойын тарту етсек дұрыс болатын шығар!? Ортаға әр сыныптан 1 ұл,1 қыз барлығы 3 қыз, 3 ұл шықсын! 

Ойынның шарты: аяқтарына байланған шарды жарып алмауға тырысып, дөңгеленіп, иықтасып ән әуенімен билейді. Шары жарылған ойыншы ойыннан шығады.Соңында қалған ойыншы жеңімпаз атанып, сыйлыққа ие болады.

Лаура: Назарларыңызға 11 сынып оқушыларының «Жайдарман әзілдерін» ұсынамыз! Қошеметтеріңіз! (КВН командасының әзілдері) 

Нұрсұлтан:  Өткелдерден биіктерге самғау үшін,

                      Жаңа жыл,  күш аламын қадамыңнан.

                      Сәттіліктің ақ жолын таңдау үшін,

                      Үлкен үміт күтеміз жаңа жылдан!-

демекші, құрметті қонақтар, әр сынып жаңа жылға деген ақ тілектерін бейне ашықхат арқылы білдірмекші.

(Алдын-ала оқушылардың дайындаған бейне ашықхат құттықтаулары видеопроектордан көрсетіледі)
Лаура: 9 сынып оқушыларының Жаңа жылдық лебізіне құлақ түрейік!
Нұрсұлтан: Бәрекелді, жарайсыңдар!
Лаура: 10 сынып оқушыларының жүрекжарды тілегіне назар аударайық!
Нұрсұлтан: Көп-көп рахмет!
Лаура: Ендігі кезек-11 сынып оқушыларында!
Нұрсұлтан: Бәрекелді, рахмет! Жаңа жыл бар әлемге тек тыныштық пен бейбітшілік, молшылық әкелсін!
Лаура: Ендігі кезекте «Қарсы алайық Жаңа жылды жаңа әнмен!» атты бал-маскарадтың Ханзадасы мен Ханшайымын анықтап алу үшін кеш қонақтарына таңдау жасау құқығын береміз.

Нұрсұлтан: Өз таңдауыңды жасауға асығыңдар! Таңдауыңды мына тұрған «Құпия сандыққа» әкеліп салыңдар! Ескеретін жайт: Ханшайымды ер балалар, Ханзаданы қыз балалар таңдау керек. (Ән әуенімен мереке қатысушылары өз таңдауларын «Құпия сандыққа» әкеліп салады)

Лаура: Нұрсұлтан, кезекті ойынның да уақыты келіп қалған сияқты!
Нұрсұлтан: «Жұбыңды тап!» ойынын ойнау үшін ортаға 5 қыз,5 ұл шықсын.
Ойынның шарты:

Қыздар мен ұлдардың ара қашықтығы 7-8 метр.Ұлдар саусағымен жер сызып, 20-ға дейін санағанша шыр көбелек айналады да, санақ аяқталған соң тездетіп өз жұбын табуы керек.

Соңында қалған немесе өз жұбын таба алмаған ойыншы ойыннан шығады да, қалғаны ойынды жалғастырады. Енді 15-ке дейін санағанша айналу.Тағы да жеңіліс тапқан ойыншы шығады да, келесі ойыншылар 10-ға дейін санағанша айналып, өз жұбын табуы керек. Жеңімпазға Аяз ата сыйлық береді.

Лаура: «Көпірден өту» ойыны үшін 1 ұл,1 қыз ортаға шықсын!
Ойынның шарты:

Қатысушылар жерге ұзынынан жайып тастаған заттарды аттап жүріп көреді. Ендігі кезекте көздері байлаулы күйі заттарды баспай аттау керек.(көздерін байлап жатқанда қызықты болуы үшін жердегі заттар жинап алынады) 

Сайқымазақтардың әзіл-сықақ қойылымы.

Нұрсұлтан:  Достар,мерекенің  ең маңызды сәті - өздерің жасаған таңдауларың бойынша «Қарсы алайық Жаңа жылды жаңа әнмен!» бал-маскарадының сұлу Ханшайымы мен парасатты Ханзадасы анықталды.

Лаура: Ханзада мен Ханшайымды құттықтау рәсіміне Аяз ата мен Ақшақарды ортаға шақырамыз!  

Ақшақар:  «Қарсы алайық Жаңа жылды жаңа әнмен!» бал-маскарадының көрікті де, сымбатты Ханзадасы -…….

Аяз Ата:  Ай десе аузы,күн десе көзі бар «Қарсы алайық Жаңа жылды жаңа әнмен!» бал-маскарадының сұлу Ханшайымы - ……………………..

Нұрсұлтан: Кешіміздің Ханзадасы мен Ханшайымын құттықтап, қошеметтеп қояйық!
Лаура:     Ортамызда тұр дәйім,

                 Ханзада мен Ханшайым.
                 Жүйрік аттай желейік,
                 Вальске кезек берейік. (Ханзада мен Ханшайым вальсі)

Ақшақар:Құрметті достар, сендер тек қонақжай ғана емес, өнерлі де екенсіңдер. Өнерлеріңе бізді тәнті еттіңдер. Барлық бастамаларда жолдарың болсын! Ата, бізді шақырған басқа да балалар күтіп қалды, сондықтан бүгінгі мерекелік кештің иелеріне рахметімізді айтып, рұқсат сұрап, қош айтысайық.
Аяз ата: Ой, бәрекелді балаларым. Әсем ән шырқап, би билеп аталарыңды бір қуантып тастадыңдар. Көп-көп рахмет, өркендерің өссін. Жаңа Қой жылы табысты, құтты жыл болсын!  Енді Ақшақар екеуміз аттанайық. Баршаңызбен қоштасамыз, сау болыңдар!
Ақша қар:Жаңа жылдарың құтты болсын! Қош сау болыңдар! 

Лаура:      Балалықтың естен кетпес сол бір күні,
                  Аяз ата  бүгінгідей көз алдымда.

                  Құлақта қалды жағымды қоңыр үні,

                  Тұрғандай әнмен тербеп ортамызда.

Нұрсұлтан: Келесі жаңа жылы жүздескенше қош бол, Аяз ата, ару Ақшақар! Аяз  ата мен Ақшақардың бізден басқа да баратын жерлері, тойлайтын Жаңа жылдық мерекелері бар екен. Ал, біз мерекемізді әрі қарай жалғастырамыз. Көңіл-күйлеріңіз қалай!

Лаура:        Сағыныш тербер жүректі,

                     Өренің бүгін ер жетті.

                     Жылқы жыл бізбен қоштасып,

                     Қой жылы енді төрлетті,-дей отыра, Аяз ата мен ару Ақшақардың құрметіне 10 сынып оқушысы Журманова Нұрсила «Жаңа жыл» әнін орындайды. Қабыл алыңыздар!

Нұрсұлтан: Кезектегі «Біргемін» ойынының шарты:

2 орындыққа 1 ұл ,1 қыз арқа тіресіп отырады.1,2,3 деп санағанда қатысушылар мойынды кез-келген бағытқа бұрады. Егер қатысушылар бағыты бір болса, жеңімпаз атанады. Ойын жалғаса береді.

Лаура: Құрметті халайық! Мерекелік кешіміз басталарда кіре берісте барлығыңызға лотерея билеті таратылған болатын.Ендігі кезекті лотерея билетін ойнатуға береміз!

(араластыра отырып, қорапшаның  ішінен лотерея нөмірлері алына бастайды, ұтыс иелері ортаға шақырылады )

Нұрсұлтан: Лотерея билеті бойынша ұтыстар:    

1-ұтыс: «Мицубиси» (ойыншық көлік) – келешекте қымбат көлік сатып алады екенсіз. Талап оң болсын!
2-ұтыс: «Кітап» –  мектептегі білімді оқушыларымыздың қатары көбеетініне өте қуаныштымын.            

3-ұтыс: «Маска» - биыл жаңа танысқан жандардың ішінен жаныңызға жақын дос табасыз. Сіздің жолыңыз болды ғой деймін.         

4-ұтыс: «Сағат» - өміріңізде өзгеріс болатын сәт келді.    

5-ұтыс: «Кілт» - жаңа пәтер иесі боласыз.         

6-ұтыс: «Күн» - табысқа қол жеткізесіз. 
7-ұтыс: «1 теңге» - ақша, байлық иесі боласыз.           
8-ұтыс: «Жебе» - мақсатқа жетуде жолыңыз болады. 

9-ұтыс: «Сыйлық» - сізді алда тосын сый күтіп тұр.
10-ұтыс: «Қой» - береке-байлық, тоқшылықтың нышаны. Қой жылы сіз үшін берекелі жыл болары сөзсіз.

Лаура: Ұтыс иелерін құттықтай отырып, Жаңа жыл сіздерге мол бақытымен, қуанышымен, үлкен - үлкен табысымен, ашық аспан, бейбіт күндерімен келсін, - дегім келеді.

Нұрсұлтан: Қымбатты достар! Жаңа «Қой» жылында алға қойған мақсаттар мен жоспарлар орындалсын. Жаңа жыл құтты болсын, бақыт әкелсін!
Лаура:  Шаттыққа толы мұндай сәттер өмірде,
              Ұнары хақ  нәзік жанды көңілге.

              Әуенмен жарасымды биді көріп,

              Босқа қарап тұрғың келмес сенің де, - демекші, құрметті достар, кешімізді би кешімен жалғастырамыз!
Нұрсұлтан: Барлығың майыспай, ортаға биге шығыңдар! (Бал-маскарад соңы би кешімен  жалғасады)

